
Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2009 оны 11 дүгээр сарын 10-ны өдөр (Мягмар гараг)-ийн хуралдаан 11 цаг 40 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 17 гишүүн ирж 80.9 хувийн ирцтэй байв. Үүнд:


Чөлөөтэй: Ж.Батсуурь, Э.Бат-Үүл, Г.Баярсайхан, Н.Энхболд.


Засгийн газрын бүтэц, бүрэлдэхүүний тухай УИХ-ын тогтоолын төсөл (анхны хэлэлцүүлэг)


Хэлэлцэж буй асуудалтай холбогдуулан Монгол Улсын Тэргүүн шадар сайд Н.Алтанхуяг, УИХ-ын Эрх зүй, хууль тогтоомжийн хэлтсийн ахлах зөвлөх Н.Цогтсайхан, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.


УИХ-ын дарга Д.Дэмбэрэл, УИХ-ын гишүүн Р.Гончигдорж, Д.Дондог нар санал хэлэв.

Ө.Энхтүвшин: 1.УИХ-ын гишүүн Р.Гончигдоржийн гаргасан Монгол Улсын Үндсэн хуулийн 39 дүгээр зүйлийн 2 дахь заалт. Монгол Улсын Ерөнхий сайдын 2009 оны 11 дүгээр сарын 9-ний өдөр ирүүлсэн Засгийн газрын бүтэц, бүрэлдэхүүний тухай саналыг үндэслэн Монгол Улсын Их Хурлаас тогтоох нь:

1.Засгийн газрын бүтцийн тухай болон Засгийн газрын бүрэлдэхүүний тухай 2008 оны 9 дүгээр сарын 17-ны өдөр батлагдсан хуулиудаар тогтоогдсон Засгийн газрын бүтэц, бүрэлдэхүүнээр ажиллахыг Монгол Улсын Ерөнхий сайдад зөвшөөрсүгэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

14

Татгалзсан

  -

Бүгд


14

Гишүүдийн олонхийн саналаар дэмжигдлээ.

2. УИХ-ын гишүүн Д.Дондогийн гаргасан “Засгийн газрын гишүүдийг томилуулах саналаа УИХ-д өргөн мэдүүлэхийг Монгол Улсын Ерөнхий сайд (С.Батболд)-д даалгасугай” гэсэн заалтыг нэмье гэсэн саналыг дэмжиж байгаа гишүүд гараа өргөнө үү.

Дээрх саналтай холбогдуулан УИХ-ын гишүүн Ч.Сайханбилэг санал хэлж, УИХ-ын гишүүн Д.Дондог саналаа татаж авав.

Ө.Энхтүвшин: -Засгийн газрын бүтэц, бүрэлдэхүүний тухай УИХ-ын тогтоолыг анхны хэлэлцүүлгээр нь батлах нь зүйтэй гэж үзэж байгаа гишүүд гараа өргөнө үү.

Зөвшөөрсөн

15

Татгалзсан

  -

Бүгд


15

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ө.Энхтүвшин УИХ-ын чуулганы нэгдсэн хуралдаанд танилцуулахаар тогтов.

Хуралдаан 11 цаг 55 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА
 Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ Д.ЭНЭБИШ
УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ ТӨРИЙН
БАЙГУУЛАЛТЫН БАЙНГЫН ХОРООНЫ 11 ДҮГЭЭР САРЫН
10-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 40 минутад эхлэв.

Ө.Энхтүвшин: -Ирц бүрдсэн байна. Хэлэлцэх асуудал нь Засгийн газрын бүтэц, бүрэлдэхүүний тухай УИХ-ын тогтоолын төслийн анхны хэлэлцүүлэг хийхээр санал оруулж байна. Хэлэлцэх асуудалтай холбогдуулж өөр санал байна уу. Алга байна, хэлэлцэх асуудлаа баталъя. 100 хувийн саналаар.

Сая УИХ-ын нэгдсэн чуулганаар Засгийн газрын бүтэц, бүрэлдэхүүний тухай УИХ-ын тогтоолыг хэлэлцэх нь зүйтэй гээд ингээд шийдлээ. Энэ дагуу Байнгын хорооны хурлаар Дэгийн дагуу шууд асуулт асуух гишүүд байна уу, алга байна. Асуулт асуух гишүүн алга байна. Санал хэлэх гишүүн байна уу. Гончигдорж гишүүн.

Р.Гончигдорж: -2 л зүйлийг. Нэгдүгээрт нь ер нь бид нар чинь Үндсэн хуулийн дагуу энэ бүтэц, бүрэлдэхүүнийг УИХ-д Ерөнхий сайд оруулж ирэхэд л хэлэлцэх үүрэгтэй юмыг хэлэлцэх эсэх гэдэг нэг ийм горимыг, дараа нь УИХ-ын Дэгийн тухай хууль, бусад хуулинаасаа болимоор юм шиг байгаа юм. Уулаасаа хэлэлцэхгүй ээ гэвэл бид нар Үндсэн хуулиар тогтоогдсон үүргээ ярихгүй л гэсэн үг болно шүү дээ. 

Хоёрдугаарт нь бол би найруулгын маягтай томъёолол бодсон юм. Яг бичиж ирсэн нь жаахан тийм бодогдоод. Найруулгыг нь Монгол Улсын Үндсэн хуулийн 39 дүгээр зүйлийн 2 дахь заалт, Монгол Улсын Ерөнхий сайдын 2009 оны 11 сарын 9-ний өдөр ирүүлсэн Засгийн газрын бүтэц, бүрэлдэхүүний тухай саналыг үндэслэн УИХ-аас тогтоох нь гээд санал гэдгээ дээд талд нь оруулчихмаар бодогдож байгаа юм. Тэгээд заалт нь бол Засгийн газрын бүтцийн тухай болон Засгийн газрын бүрэлдэхүүний тухай 2008 оны 9 сарын 17-ны өдөр батлагдсан хуулиудаар тогтоогдсон Засгийн газрын бүтэц, бүрэлдэхүүнээр ажиллахыг Монгол Улсын Ерөнхий сайдад зөвшөөрсүгэй гэж ингэж томъёолмоор л бодогдож байгаа юм. Сайдын саналыг зөвшөөрсүгэй биш сайдад зөвшөөрсүгэй гээд уулаасаа дээр нь Ерөнхий сайдын оруулж ирсэн санал, тэгээд Үндсэн хуулийн заалтыг үндэслээд УИХ тогтоод байгаа шүү дээ.

Хуучин бол яахав энэ нь өөрөө хууль болж батлагдаж байсан. Одоо бид нар нэгэнт өмнө нь хуулиар тогтоогдсон бүтэц, бүрэлдэхүүнээрээ ажиллахаар тогтож байгаа учраас ингэж томъёолох нь зүйтэй юм гэсэн ийм томъёоллын санал байгаа юм.

Ө.Энхтүвшин: -Тэр саналыг тэгвэл аваад. Энэ Засгийн газрын бүтэц, бүрэлдэхүүний тухай УИХ-ын тогтоол дээр өөр санал байна уу. За Дондог гишүүн.

Д.Дондог: -Баярлалаа. Тэгэхээр бид нар түрүүн Ерөнхий сайдыг томилж байхдаа Засгийн газрын бүтэц, бүрэлдэхүүнээ оруулж ирэх заалтаар тогтоолд нь хоёрдугаар заалт болгож оруулж ирсэн. Тэгэхээр одоо энэ тогтоолыг батлахдаа тогтоол гарна, тогтоолыг батлахдаа Засгийн газрын гишүүдийг томилуулах саналыг бас оруулж ир гэж заамаар байна. Тухайлбал одоо тогтоолын төсөл бол Засгийн газрын гишүүдийг томилуулах саналаа УИХ-д өргөн мэдүүлэхийг Монгол Улсын Ерөнхий сайд С.Батболдод даалгасугай гэсэн заалтыг нэмж оруулмаар байна гэсэн санал байна.

Хоёрдугаарт нь хэрвээ энэ санал маань ингээд тогтоол дээрээ гарах гэж байгаа тогтоолын төсөл дээр зарчмын зөрүүтэй санал өөр байхгүй байвал анхны хэлэлцүүлгээр нь баталмаар байна. Тэгэхгүй дахиад л гурав дахь хэлэлцүүлэг гээд ороод ирнэ шүү дээ. Ийм хоёр саналыг дэвшүүлж байна.

Ө.Энхтүвшин: -За ингэе тэгвэл. Гончигдорж гишүүний санал бол энэ нэгдүгээр заалтан дээр байна уу. За ингээд саналаа хураачихъя. Гончигдорж гишүүний санал байна. Энэ бол ийм санал хэлж байна. Гишүүдээ анхааралтай сонсоорой.

Монгол Улсын Үндсэн хуулийн 39 дүгээр зүйлийн 2 дахь заалт. Монгол Улсын Ерөнхий сайдын 2009 оны 11 дүгээр сарын 9-ний өдөр ирүүлсэн Засгийн газрын бүтэц, бүрэлдэхүүний тухай саналыг үндэслэн Монгол Улсын Их Хурлаас тогтоох нь:

1.Засгийн газрын бүтцийн тухай болон Засгийн газрын бүрэлдэхүүний тухай 2008 оны 9 дүгээр сарын 17-ны өдөр батлагдсан хуулиудаар тогтоогдсон Засгийн газрын бүтэц, бүрэлдэхүүнээр ажиллахыг Монгол Улсын Ерөнхий сайдад зөвшөөрсүгэй гэсэн ийм санал, ингэж өөрчилье гэсэн санал байна тиймээ. Энэ найруулга тийм. Ерөнхий сайдын саналыг зөвшөөрсүгэй гэснийг л бүтэц, бүрэлдэхүүнээр ажиллахыг Монгол Улсын Ерөнхий сайдад зөвшөөрсүгэй гэсэн ийм байдлаар найруулъя гэж санал оруулж байна тиймээ. 

Д.Дэмбэрэл: -Бас маргаан үүсч магадгүй. Үндсэн хуульд бол Ерөнхий сайд саналаа оруулна гэж байгаа тиймээ. Тэгэхээр Ерөнхий сайдын тэр саналыг л бид яах вэ гэдгийг шийдэж байгаа юм биш юм уу. Тэгвэл Ерөнхий сайдын тавьсан саналыг үндэслэн тогтоох нь гэж байна уу.

Ө.Энхтүвшин: -За тэгж байна. Дээрээ бол тэгж байна.

Д.Дэмбэрэл: -Ерөнхий сайдын саналыг үндэслээд тогтоох нь: 2008 оны 9 дүгээр сарын 17-ны өдрийн.

Ө.Энхтүвшин: -17-ны өдөр батлагдсан хуулиудаар тогтоогдсон гэж байгаа юм.

Д.Дэмбэрэл: -Батлагдсан, одоо Засгийн газрын бүтэц, бүрэлдэхүүний тухай баталсан хуулиар гэх юм уу. 

Ө.Энхтүвшин: -Хуулиудыг тогтоогдсон Засгийн газрын бүтэц, бүрэлдэхүүнээр ажиллахыг Ерөнхий сайдад зөвшөөрсүгэй. За ямар ч байсан энэ нэг ийм найруулга тэр 9 сарын 17-ны өдөр л батлагдсан хуулиудаараа анх тогтоогдсон тэр бүтэц, бүрэлдэхүүнээр ажиллахыг Монгол Улсын Ерөнхий сайдад зөвшөөрсүгэй гэсэн ийм байдлаар тэгээд бас энэ найруулгаа эргээд харцгаая, манай хуулийнхан энэ дээр сайн хараарай. За ийм байдлаар өөрчилье гэж үзэж байгаа гишүүд гараа өргөнө үү. 14-14.

Хоёр дахь санал байна. Хоёр дахь санал бол Дондог гишүүн гаргасан байгаа. Энэ тогтоолын хоёр дахь заалт болж энэний дараа сая одоо бид нарын ярьдагийн дараа. Тогтоолын төсөлд Засгийн газрын гишүүдийг томилуулах саналаа УИХ-д өргөн мэдүүлэхийг Монгол Улсын Ерөнхий сайд (С.Батболд)-д даалгасугай гэсэн ийм заалтыг нэмье гэсэн саналыг.

Ч.Сайханбилэг: -Наадах чинь болохгүй шүү дээ. Хэдүүлээ ойлголцоод больчихъё. Тэртэй тэргүй оруулж ирнэ шүү дээ. Дондог гишүүн саналаа татчих л даа. Бүтэц, бүрэлдэхүүнээ оруулж ир гээд заачихсан. Одоо араас нь сайд нараа оруулж ир, яваандаа ер нь тийм тийм хүмүүсийг оруулж ир гэдэг юм руугаа л яваад байна шүү дээ улам, тэгж болохгүй шүү дээ ер нь. Тэгээд тэртэй тэргүй ойлгомжтой юу яах юмыг. Тийм явна шүү дээ, тэгэхдээ тэгж ингэж Их Хурал.

Д.Дондог: -Тэгэхээр одоо түрүүнд нь бол бүтэц, бүрэлдэхүүнийг … болохоор л байсан. Гэхдээ оруулж ир гээд байсан. Одоо бол өнөөдрийн тэр ярьж байгаа гишүүдийн саналыг сонс л доо. Одоо тэгээд бүрэлдэхүүнээ яах юм, ийм тийм гээд бас зөндөө. Тэрнийг баталгаажуулаад явчихвал амар юм биш үү. Үгүй ээ, баталгаажуулаад явчихвал амар юм биш үү. Тэртэй тэргүй л одоо яах юм чинь.

Ө.Энхтүвшин: -За яахав ингээд санал хураачихъя. Нэгэнт гишүүн санал гаргаж байгаа учраас. Ийм заалтыг хоёр дахь заалт болгож нэмье гэсэн. Ахиад би уншлаа.

Засгийн газрын гишүүдийг томилуулах саналаа УИХ-д өргөн мэдүүлэхийг Монгол Улсын Ерөнхий сайд (С.Батболд)-д даалгасугай гэсэн ийм заалтыг нэмье гэж, нэмэх нь зүйтэй гэж үзэж байгаа гишүүд гараа өргөнө үү. Ерөнхий сайдад юу яаж байна л даа. 

Д.Дэмбэрэл: -Хуульчид юу гэж үзэж байна.

Ө.Энхтүвшин: - Манай хуулийн зөвлөх байна уу. Цогтсайхан?

Д.Дондог: -Анх ингэж зөвлөсөн байна шүү дээ.

Д.Дэмбэрэл: -Ер нь оруулж ирнэ гэдэг ойлголттой байх хэрэгтэй. За тэгж ойлгоод явах уу. Байнгын хорооны протоколд энэ асуудал бол Үндсэн хууль болон Засгийн газрынхаа хуулийн дагуу Ерөнхий сайд оруулж ирэх юмаа гэж ойлголцлоо.

Д.Дондог: -За тэгээд тийм тохиолдолд би саналаа татаж авлаа.

Ө.Энхтүвшин: -За тэгвэл Байнгын хорооны протоколд тэгж үзээд, энэ нэгэнт хуулийн дагуу ороод ирэх юмаа гэж үзэж байгаа учраас энэ заалтыг заавал одоо хоёр дахь тусгай заалт болгож оруулах шаардлагагүй юмаа гэж тэгвэл тэгж үзлээ. Тиймээ. 

Д.Дондог: -Би тэгээд саналаа татаж авч байна гэсэн үг. Анхны хэлэлцүүлгээр нь батлах нь.

Ө.Энхтүвшин: -Тэгээд дараагийнх нь асуудал одоо ингээд саналаа хураачихъя. Засгийн газрын бүтэц, бүрэлдэхүүний тухай УИХ-ын тогтоолыг анхны хэлэлцүүлгээр нь батлах нь зүйтэй гэж үзэж байгаа гишүүд гараа өргөе. 15-15. За ингээд энэ асуудлаа бол шийдлээ. Тогтоолынхоо төсөл дээр ярьчихсан, анхны хэлэлцүүлгээр хийхээр санал хураалт явуулчихлаа. Энэ дүнг Байнгын хорооны дарга танилцуулна. 

За ингээд Байнгын хорооны хурал өндөрлөлөө. Гишүүдэд баярлалаа.

Хуралдаан 11 цаг 55 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч Д.Энэбиш

